
Santupada cugl filmader Casper Nicca
Café rumàntsch a Masagn

DA BARTOLOME TSCHARNER/FMR

 � Igl filmist sutsilvan Casper Nicca â 
do anvesta an la sia lavur a caschùn 
digl Café rumàntsch da l’eanda pas-
sada a Masagn, mussànd la sia moda 
a maniera da fotografar a filmar.  La 
veintgegna da partizipànts â saragurdo 
gl’amprem d’Armella Brot barmiera, cun 
egn mumaint da silenzi. L’anteriura post-
tenenta da Summaprada, oriunda da Ra-
zén, eara egna zund fidevla visitadra digl 
Café rumàntsch ad ella vigni a mantgear 
fetg an que ravugl, savund igls pleds da 
l’organisatura Mia Feltscher.

Alura e’gl sto igl tur digl filmader a 
fotograf Casper Nicca da Casti. El e car-
schieu sei a Donat avànt pressapoc egn 
miez tschantaner. «Ànc d’egn tains ca nus 
fugevan davo la porta a tgitavan ord  egna 
sgrema cur c’igl vagneva easters», sara-
gorda Casper da la si’unfànza. 

Sco giuvenil vevi el ànc poc’ideia tge 
mastregn amprender. Mo igl cunzagliea-
der da clamada gli vegi cunzaglieu da da-
vantar u scrinari near surmester. Ascheia 
e’l davanto surmester ad â do scola se 
Sched durànt dus ons. Mo propi igl  sieus 
grànd desideri eari da davantar fotograf. 
Quegl segi capito d’egna stad sco famegl 
tigl Tani Dolf a Vargistagn noua c’el vegi 
vieu egna revesta cun egna reportascha 
d’animals liaint. «Alura ve jou tartgieu: 
Quegl less jou vagnir, egn fotograf d’ani-
mals ad ir veiador agl mund.» El gnànc 

savevi c’ign possi amprender que ma-
stregn. Dantànt l’ideia digl fotograf gli 
segi betga ple ieu ord igl tgieu. «Mo igl â 
cuzo egna tropa d’ons antoca sund sto 
aschei’anavànt», cunzeda Nicca, aschun-
tànd: «Fotograf sund jou oz atgnameing 
betga, jou sund filmader a fetsch cuntri-
buziùns par la TV rumàntscha.» Ascheia 
definescha Nicca ussa la sia professiùn a 
fotografar segi pletost igl sieus passatains. 
Tut igl ple fotografescha’l cun la camera 
analoga, an ner ad alv, a svilupescha alu-
ra sez igls films an la tgombra stgira, sco 
avànt ons. Nicca preferescha d’ir agl liber 
a fotografar plàntas a fenomens natirals. 
«Parquegl ca quels objects fuin betga. Jou 
se ruassevlameing drizar igl stativ a sear 
nà ad observar la situaziùn, a cur c’igl 
tains e adato fetsch jou la foto», declara 
Nicca. 

«Jou fetsch bugent la lavur»
Dantànt la sia professiùn e quella digl 
filmader. Agl savundànt ân igls pre-
schaints stgieu giuder egn tozel digls seas 
films. Egn da quels custevels documaints 
istorics e’l igl film davart igl davos cu-
megn da Schons digls 2014. Mo ear tut 
tschels ân cato viv interess tigls pre-
schaints c’en tutaveia betg vagnieus stàn-
cals da vurdar quels documentars singu-
lars. «Jou fetsch bugent la lavur ca fetsch 
a sund propi rivo da far quegl ca leva atg-
nameing adigna far», concluda Casper 
Nicca cun cuntantientscha.

Casper Nicca da Casti â realiso igl sieus siemi d’unfànza ad e davanto fotograf a filmader. 
Sco tal â’l stgafieu impurtànts documaints istorics an Sutselva. FOTO B. TSCHARNER

Tres gis «art salvadi» ad Almen
Artistas ad artists mussan lur ovras

 � (fmr/bt) «Salvadi» e igl tetel da la 
quarta exposiziùn d’art c’â animo be-
tga mains ca 42 artistas ad artists da 
la Regiùn Viamala da mussar lur 
 ovras an pliras localitads ad Almen 
digls 28 da favrer antoc’igls 1. da 
marz.  Cur ca las tres organisaturas Mi-
chelle De Falque, Adelheid Hanselman 
ad Amanda Theile vevan publitgieu la 
quarta ediziùn da lur exposi ziùn d’art 
populara «Kostbar» ân ellas ratschiert 
tàntas anunztgas, da maniera c’ellas ân 
gieu da far egna selecziùn. «Ear par-
quegl ca nus pretendagn egna tschear ta 
qualitad da las lavurs a parquegl ca nus 
vagn betga spazi avunda da risguardar 
tutas», gi De Falque. 

Suainter quella schelta e’gl ànc adi-
gna egn tozel expositurs daple c’avànt 
dus ons. Par mussar tàntas  ovras ân el-
las gieu da catar localitads suplementa-
ras, ascheia c’ign vean a vaser ellas an 
tutas stànzas, stivas, tgombras a tscha-
lers da l’ustreia Landhus, agl Café va-
schegn, an egn clavo manevel, an egn 
curtgegn ad an l’anteriura tgea da sco-
la. Tschearts artists ân parfegn stgafieu 
ovras aposta pigl local preferieu. 

Igl tema general da l’exposiziùn 
d’uon e «salvadi». «Salvadi» ne «salvatg» 
munta par me «libertad», artistas ad ar-
tists den easser libers da stgafir quegl ca 
lur fantaseia cumonda», gi De Falque. 
Ascheia vignan igls visitaders ear a va-
ser egna va sta paleta d’art davent da ma-
letgs tradiziunals, objects a parfegn in-
stalaziùns. 

L’arca digl Noe  
rivada ad Almen 

Sco par sameglia l’ovra cuminevla da 
l’arca digl Noe c’e vagnida suspendida 
an sonda passada segl plafùn da la ba-
selgia refurmada. Par stgafir quella ân 
cunlu vro tut igls artists anunztgieus, 
blearas dunas c’ân fatg caltschol, volun-
taris c’ân fietro cun Esther Grischott, 
pensiunaris a parfegn paztgaints digl 
survetsch psichiatric c’ân sagido da cu-
ser quels 330 animals  giagls da tela a là-

na, reals a fantastics, ca pendan ussa gio’ 
digl plafùn ad orneschan la nav basel-
gia. Quella vagneva ornada digls 2018 
annà d’egna tschema d’egn pumer flu-
raint. Igl pardicànt sear Thomas Ruf ve-
va malaveta cur c’i ân alontano leza. Igl 
sieus giavisch par egn ornamaint nov e 
dantànt sacumplanieu cun l’arca. 

Da far quella eara gea da gitg annà 
egn desideri da De Falque. «L’arca e oz 
ida a riva ad Almen», anunztga, tut cun-
tainta, Hanselmann, l’anteriura dozen-
ta d’art basilesa ca stat da quater ons an-
nà ad Almen, «ad â do la libertad agls 
ani mals, senaquegl ca quels populeschi-
an la nossa valada.» «A la fantaseia de 
popular igl mund», aschunta De Fal-
que. 

Ad uss en ign gea an tàntas marve-
glias da vaser las «ovras salvadias» da la 
bùna curantegna d’artistas ad artists ca 
vignan a «popular» las localitads an ad 
anturn l’ustreia ad Almen durànt quels 
tres gis a la fegn digls mains. 

Betg me  
egn’exposiziùn

Igl «Gust d’Art» e betga me egn’exposi-
ziùn, mobagn igl dat ear da gustar a giu-
der blear oter agl program acumpa-
gnànt. Ascheia dat igl nov interemezs 
da min tgame bundànt egn quart d’ura 
durànt quels tres gis: I vean raquinto 
praulas ad istorgias, fatg musica, salto, 
canto a musso szenas teatralas. Pigls un-
fànts magna Hanselmann egn luvrato-
ri da zambar gear mascras. An tgea da 
scola exponan a vendan igls artisàns lur 
artisanadi. Plenavànt dat igl egna bar 
cun veritavel «café salvatg» d’Eritrea. 
Gina Chiara cusche gna la sonda sera 
egna «tschagna salva tga».

L’avertura da «l’exposiziùn salvadia» â liac an 
vendergis digls 28 da favrer a las 18.00 an l’u-
streia Landhus cugl pled da Christof Kübler a 
la musica da la grupa da corns da tgatscha da 
Tavo.

L’arca digl Noe vieulta sutsura e ussa suspendida segl plafùn a lascha liber tut igls ani-
mals par popular igl mund.  FOTOS B. TSCHARNER

L’arca digl Noe, conzepida da Michelle De Falque (davànt a san.) ad Adelheid Hanselmann 
(a dretg) e pronta da vagnir suspendida segl plafùn da la baselgia refurmada d’Almen.

 � SEGLIAS

1321 geadas  
segl Pez Bavregn

(fmr/bt) La librareia Kunfermann da Tu-
sàn anvida ad egn’exposiziùn extraordi-
naria cugl tetel «Egn um – egna munto-
gna» ca vean avierta igls 29 da favrer an 
l’ustreia Posta a Seglias.  Sut igl moto 
«passiùn ad emoziùns» mussa igl alpinist 
Paul Züllig partge c’el e viando, curieu, 
spassagieu near saragato 1321 geadas segl 
Pez Bavregn, da stad a d’unviern, a pe a 
cun skis, an cumpagneia  near tut sulet, 
par motivs da lavur near par spir giodi-
maint.

L’exposiziùn mussa betga me cura c’el 
veva fatg igl sieus dieschavel, tschient-
avel, tschentgtschientavel, meliaden-
deschavel tur segl Pez Bavregn, mobagn 
igl vean ear musso quànts meters d’òl-
teztga c’el â surmunto sen mintga tur, cu-
ra c’el e rivo segl spei a cura c’el e puspe 
rivo a val. L’exposiziùn tematisescha ear 
la grànda dumonda: Tge motivescha al-
pinistas ad alpinists da griplignear sen 
muntognas? Egna da las raspostas ple re-
numadas e bagn quella: Parquegl c’igl dat 
ellas.

Tge raspostas â Züllig a quell’ampara-
da? Â’l ansuma egna? Sen las paginas 
www.buachlada-kunfermann.ch a www.
post-sils.ch andrieschan ign cura c’igl 
«Um digl Bavregn» vean ad easser pre-
schaint persunalmeing a l’exposiziùn.

L’exposiziùn «Egn um – egna muntogna» vean 
avierta cun egna vernissascha la sonda digls 
29 da favrer a las 17.00. Ella e da vaser antoca 
la dumeingia digls 15 da marz a po vagnir visi-
tada durànt igls tains d’avertura usitos da l’u-
streia Posta a Seglias.  
Par tals c’ân gust da giuder igl Bavregn ear da 
maniera culinarica vean survieu egn ansolver 
la dumeingia digls 8 da marz.

Paul Züllig e rivo par la 1111avla geada segl 
Pez Bavregn. FOTOS MAD

Igl alpinist da Tusàn Paul Züllig sen «La 
 Fiamma», egn daint digl Pez Bavregn.

